
LOREAK ETA  
ETXE INGURUAK 
2024

ttipi-ttapa | 851 zk. | 2024-04-04



2024-04-04 | 851 zk. | ttipi-ttapa 35

GEHIGARRIA

Ateraiozu probetxua 
etxeko kanpoaldeari

Hemen dugu udaberria: egun luzeak, 
loreak zuhaitzetan, txoriak kantari… 
dudarik gabe, urteko sasoi ederre-
netakoa dugu, eta egun guztia etxe-
tik kanpo pasatu nahiko bagenu ere, 
beti ez da posible. Baina horretarako 
sortu ziren terrazak; kanpoaldeaz 
gozatu ahal izateko etxeko erosota-
sunetik.

Erlaxatzeko eta eguneko arazoak 
ahazteko gunea da terraza; aunitzen-
tzat, etxeko txokorik gustukoena. 

Balkoi ttiki bat zein lorategi haundi 
bat izan, mundu guztiak maite du 
kanpoaldean egotea eguraldi goxoa 
ari duenean. Eta landarez inguratua 
baldin bada, hobe.

Baina gainerako gelek bezala, lo-
rategiek lana eskatzen dute: deko-
razioa, mantentzea, garbiketa… 
gaiari buruz gehiago jakin nahi ba-
duzu, proposamen, ideia eta aholku 
ugari aurkituko dituzu hurrengo 
orrietan.

<<Gure produktuak 
aisialdian disfrutatzeko 
eginak daude>>
IÑIGO PURAS ALCO ALTZARIAK - BERA

«Familia enpresa bat bezala» sortu 
zen Alco, lorategi, kanpin eta hon-
dartzarako altzariak egiten dituen 
lantegia, «eta gaurko egunean fami-
lia enpresa bat izaten segitzen du». 
1965ean Irunen hasi zuen ibilbidea, 
eta orduan sehaskak egiten zituzten. 
Geroztik «aunitz aldatu da, sortu eta 
guttira Berara mugitu baitzen. Aldi 
berean, konturatu ziren hagitz trebeak 
zirela metalezko hodiak lantzen, eta 
enpresaren eraldaketa osatu zuten, 
orain ezagunak diren aire zabaleko 
altzariak egitera pasatuz».

48 langile ditu enpresak gaur egun, 
«eta nahiko harro erran dezakegu 
beti inguruko jendea aritu izan dela 
hemen lanean. Ia plantilla osoa Irun-
go, Berako eta inguruko herrietako 
langileak dira». Izan ere, «guretzat 
hagitz garrantzitsua izan da eta iza-
ten segitzen du Nafarroako eskualde 
honek eman digun guztiaren zati 
ttiki bat itzultzearen sentsazio hori».

Atsedenerako eskaintza zabala
Jendeak «hondartzako aulkiengatik 
ezagutzen gaitu, baina kanpinerako 
eta lorategiko aulkiak, mahaiak, hau-
rrentzako kulunkak… ere egiten di-
tugu. Aunitzetan erraten dugu hagitz 
produktu atseginak egiten ditugula, 
gure produktu guztiak aisialdian 

disfrutatzeko eta atsedena hartzeko 
eginak baitaude».

59 urteko esperientzia dute sekto-
rean, «eta bezeroen beharrak sakon 
ezagutzeko abantaila eman digu 
horrek. Kalitatezko produktuak egi-
ten ditugu: arinak, praktikoak eta 
hagitz erresistenteak. Hondartzatik 
paseatzea gure aulkiak aurkitzearen 
sinonimoa da; batzuk berriak eta 
bertze batzuk urte aunitzekoak, bai-
na lehen egunean bezain indartsu 
ikusten direnak».

Izan ere, diseinutik hasi eta azken 
emaitzaraino, «prozesu osoa Beran 

egiten da. Hori da gure bertze bere-
zitasun nagusietako bat». Lantegian 
mekanizazioa duten arren, «lana 
hagitz eskuzkoa da, artisaua. Gure 
langileek beren eskuekin egiten di-
tuzte mahaiak eta aulkiak, alumi-
niozko tutuak, oihalak, errema-
txeak…»

Materialei dagokienez, «metalikoe-
tan batez ere aluminioa eta altzairua 
erabiltzen dugu. Beso eta euskarrie-
tarako gure fabrikan guk egindako 
plastikozko piezak erabiltzen ditugu 
eta emanen diogun erabileraren ara-
bera, oihal mota desberdinak».

Edonon eskuragarri 
«Urtero pixka bat berritzea» dute 
gustuko. Hori dela eta, produktuen 
katalogoa kaleratzen dute berritasu-
nekin: «iaz kaleratu genituen mahai 
estilo berriak, kanpinerako espresu-
ki diseinatuak, kolore berriak…». 

Gainera, eskuratzeko errazak dira 
produktuak, «hondartza, kanpin edo 
lorategiekin lotutako altzariak saltzen 
duten leku guzietan aurkitzen ahal 
baitira Alcoko produktuak; super-
merkatu haundietatik hasi eta hon-
dartzaren oinean dagoen edozein 
dendatxoraino. Horiek dira gure 
bezeroak». 

Beran ez dute zuzeneko salmenta-
rako lekurik, «baina aukera hori se-
rioski kontuan hartzen ari gara, 
errealitate bihurtzeko. Ikusiko dugu!».

Ohiturak aldatu badira ere, bada 
zerbait berdin mantenduko dena 
beti: «jendeak erosotasuna bilatzen 
du. Gazteek ere gurasoen pausoak 
segitzen ari dira; gero eta gazte gehia-
go ikusten dira hondartzan aulkia-
rekin, adibidez. Izan ere, hagitz go-
gorra da lurrera jaistea gure aulkiak 
probatu ondotik!».

Salmentari dagokionez, «azken 
kontsumitzaileari begira, bi mugarri 
daude: Aste Santua eta uda. Orduan 
erosten dituzte gehien». Urtean 
800.000 aulki eta mahai inguru egiten 
eta saltzen dituzte. Hala ere, «duela 
bi urte sekulako kanpaina izan genuen 
eta milioi bat baino gehiago saldu 
genituen». 

Eta noski, horrek eskatzen duen 
neurriko instalazioak dituzte Beran: 
«hornitzaile eta bezeroak harrituta 
gelditzen dira lantegiaren tamaina-
rengatik. Ia sei hamarkada hauetan 
gertatu diren gorabehera guztiekin, 
gauzak hagitz ongi egin behar izan 
ditugu hemen segitzeko. Eta gustatzen 
zaiguna egiten segitzeko inoiz baino 
gogo haundiagoarekin gaude».

Izenak berak dioen bezala, lorategi 
batean ezinbertzekoak dira loreak, 
txoko guztiak edertzeko gai diren 
landareak. Baina hauen zainketa ez 
da beti erraza, bereziki gure klimara 
ohituta ez dauden landareen kasuan. 
Horregatik, garrantzitsua da lorate-
gia apaintzerakoan lore aproposak 
aukeratzea, eta noski, bakoitza nola 
zaindu behar dugun ikastea.

Lehenik eta behin, lorearen ezau-
garriei hobekien egokitzen zaion 
tokia aukeratu behar dugu: bitxiloreak, 
arrosak eta tulipak tenperatura epe-
lak eta leku eguzkitsuak gustuko 
dituzte, hortentsiak eta begoniak, 
berriz, itzala eta leku hezeak nahia-
go dituzte. 

Lokalizazioaz gain, lurzoru apro-
posa aukeratzeak lorearen garapena 
aunitz erraztuko du. Hala ere, argi 
izan behar da hasieran egokitzapen 
prozesua beharko duela, eta lekuan 

egokitu denean, gomendagarria da 
bertatik ez mugitzea.

Lore osasuntsuak
Landareak berak adieraziko digu 
zenbat eta zein maiztasunarekin 
ureztatu behar dugun, eta noski, 
urteko sasoiaren arabera moldatu 
beharko dugu hori. Ur guttiegi bo-
tatzen badiogu lorea idortu eginen 
da, baina ur gehiegirekin zainak us-
telduko zaizkio. Inportantea da ore-
ka bilatzea.

Landareak hosto idorrak edo lore 
ximelak baditu, moztu egin behar 
dira. Gainera, gomendagarria da 
ongarri naturala ematea eta anima-
li eta intsektuen kontrako tratamen-
duak erabiltzea, landarea indartsu 
eta osasuntsu garatzeko.

Zalantzarik izanez gero, beti jo de-
zakegu herriko lore-dendara edo 
espezializatutako komertzioetara.

Lorategia zure neurrira 
Lorategia txukun apaindu nahi badugu, arreta eta denbora eskaini behar 
dizkiogu landareei. Hemen dituzu hainbat aholku zainketarako

Lorategia oasi ttiki batean bihurtze-
ko mila modu daude; norberak bere 
gustura eta espazioaren arabera de-
koratzea da garrantzitsuena. Ideia 
batzuk nahi?

Lorategi bertikalak
Landareak maite arren espazio au-
nitzik ez dutenentzako aproposak. 
Urbanizazioari moldatuz, lorategi 
bertikaletan naturak eta hiriak bat 
egiten dute eta hainbat onura ekar-
tzen dituzte: tenperaturen jaistea, 
soinuaren isolamendua, airearen 
garbiketa…  Iratzeak, belar usaintsuak 
(oreganoa, albaka, perrexila…) eta 
landare zukutsuak (kaktusak, adibi-
dez) aukera ezin hobeak dira lorate-
gi mota honetarako.

Ura nagusi
Egun beroak freskatzeko komeniga-
rria da inguruan ura izatea. Batzuk 
urmael haundiak jartzeko lekua dute, 
eta bertze batzuk iturri ttiki batekin 
konformatu beharko dute. Bitarteko 

zerbait bilatzen dutenentzako igeri-
leku ttikiak daude, erlaxatzeko, han-
kak bustitzeko, haurrak bainatzeko…  
Harria, egurra eta zeramika material 
ezin hobeak dira inguruan paratzeko 
eta ukitu modernoa emanen diote 
lorategiari. 

Sabela betetzeko tokia
Bizitzako plazer ttikietako bat da 
otorduak kanpoan egitea; gosari la-
saiak bakarrik, bazkari jendetsuak 
familiarekin, afariak lagunekin… 
normalean eguraldi ona ari duenean 
ateratzen bagara ere, aterpea izatea 
gomendagarria da, altzariak euri eta 
eguzkitik babesteko. Horretarako 
pergolak, beirateak edo gortinak arras 
erabilgarriak dira, eta gure lorategia-
ren estiloari hobe moldatzen diren 
material eta koloreak aukera ditza-
kegu.

Eta noski, janaria prestatzeko guneak 
ezin du hutsik egin. Barbakoak edo 
egur labeak ezin hobeak dira plater 
goxoak prestatzeko.

Etxeko txokorik politena

Gure terraza, portxe edo lorategia 
babestu nahi badugu, itxiturak au-
kera ezin hobeak dira. Gela berria 
lortuko dugu; espazio argitsua eta 
irekitasun sentsazioa emanen digu-
na. Horretarako, etxeari hobe egoki-
tzen zaion itxitura hautatu beharko 
dugu:

Estalperik gabeko terraza zabalen 
kasuan, barnealdearen luzapena 
bihur dezakegu, espazioaren zati bat 
hartuz. Horrela, hilabete hotzetan 
eta bero haundiko egunetan apro-
betxatzen ahalko den gunea lortuko 
dugu, eta aldi berean aire zabaleko 
eremua ere izanen dugu.

Sabaia edo estalkia duten balkoi 
ttikien kasuan, beirate irristailuak 
eta leiho eraisgarriak aukera ona dira. 
Argitasun haundia emanen diote 
espazioari, ia lekurik hartu gabe.

Lorategi eta portxeei dagokienez, 
otorduetarako estrukturak eraikitzen 
ahal dira etxearen kontra edo berei-
zita. Etxearen kontra dauden itxitu-
ren alde ona da sasoi hotzetan ez 

dela gerizperik gabeko espaziorik 
zeharkatu beharrik ailegatzeko. Gai-
nera, egunerokoan erabiliko dugun 
gune bat baldin bada, berokuntza 
eta hozte sistemak instalatzen ahal 
ditugu.

Ateak eta leihoak irekitzeko modua 
ere espaziora egokitu behar da. Ate 
eraisgarriak isolamendu hobea dute, 
baina leku gehiago behar dute ireki-
tzeko. Irristailuek, berriz, espazio 
ttikiagoa hartzen dute eta arras era-
bilgarriak izan daitezke. 

Materialak denen gustura
Itxitura mota aukeratzea bezain ga-
rrantzitsua da materiala egokia izatea. 
Normalean beirateen profilak alu-
miniozkoak edo PVCkoak izaten dira, 
eta kristalek segurtasuna eta isola-
mendua bermatzen dituzten ezau-
garriak eduki ohi dituzte. Egurra 
nahiago dutenek ere pergola modu-
ko itxiturak egin ditzakete, edo zu-
rezko akabera duen PVCa erabili. 
Aukerak ugariak dira.

Kanpoaldea barnera

Lehenik eta behin, beharrezko ma-
teriala izan behar dugu etxean: be-
larra mozteko eta sasiak garbitzeko 
makinak, kimatzeko aizturrak, haize 
makina, hidrogarbigailua… dena 
prest dugula ziurtatuta, has gaitezen 
lanean!

Landareak zaindu
Auzoko loretegirik politenak nahi 
baditugu, lana egin beharko dugu, 
loreak arreta haundia eskatzen bai-
tute: ureztatu, ongarritu, kimatu, 
tratamenduak eman…

Loreez gain, kontuan izan behar 
ditugu inguruko zuhaixka, hesi eta 
sasiak. Espazioari itxura bikaina ema-
teko funtsezko elementuak dira.

Lurzorua garbi
Hostoak eta zikinkeria maiz pilatzen 
dira kanpoaldean, eta sarritan bildu 
behar izaten dira. Haize makinak 

ezin hobeak dira horretarako; lan 
ederra eta azkarra egiten dute. Horrez 
gain, noizbehinka garbiketa sakona-
goa egin behar da eta presiopeko ura 
erabiltzen duten garbigailuak apro-
posak dira horretarako. 

Altzariak ahaztu gabe
Kanpoko altzariak eguraldiaren men-
pe bizi dira, eta estalpea izan arren, 
erraz zikintzen dira. Koltxoi edo ku-
xinak baditugu, horien zorroak gar-
bitzea komenigarria da. Altzariak, 
berriz, hidrogarbigailuarekin garbi-
tzen ahal dira, beharrezko distantzia 
mantenduta kalterik ez sortzeko.

Putzuak ekidin
Euriarekin putzuak sortu eta ura 
gelditzen da edukiontzietan, eta ho-
rrek moskitoak eta bertzelako intsek-
tuak erakartzen ditu. Gomendagarria 
da horiek ahal bezain azkar kentzea.

Garbi eta txukun
Lorategia dekoratzea bezain inportantea da garbi mantentzea eta 
landareak zaintzea. Hemen dituzu zenbait aholku horretarako

Nafarroako Gobernuak baditu kon-
tuan hartu beharreko zenbait lagun-
tza. Horien artean dago PREE 5000 
programa, 5.000 biztanletik behera-
ko udalerrietan etxeen birgaitze ener-
getikorako laguntzak ematen ditue-
na. Helburua bizitegietan eta bizite-
giak ez direnetan birgaitze energeti-
koa bultzatzea da, eraginkortasun 
energetikoa hobetuz eta energia 
berriztagarriak gehituz.

Baldintza bakarra
Etxebizitzak gutienez 25 urtetik go-
rako antzinatasuna izatea.

Dirulaguntzen onuradunak
Familia bakarreko etxebizitzen jabe 
diren pertsona fisikoak, pisu etxee-
tako jabeen komunitateak eta komu-
nitate taldeak.

Eskatzeko epea:   2024/07/31

Zenbatekoak dira dirulaguntzak
Batetik daude PREE 5000 programaren 
ekarpenak eta, bertzetik, Nafarroako 
Gobernuak emandako pizgarriak.

Familia bakarreko etxebizitzen ka-
suan, programa honen zenbatekoa 
15.300 euro artekoa da, eta kopuru 
horri Foru Gobernuak emandako 
zenbatekoa gehitu behar zaio.

Pisu etxeetako jabeen komunita-
teentzat, laguntza 22.800 euro artekoa 
da (15.300 euro 5000 PREEtik eta 7.500 
euro Nafarroako Gobernutik).

Bertze laguntza batzuk
Aipatutako PREE 5000 programaz 
gain, badaude bertze laguntzak hauek 
ere: Etxebizitza eta eraikinetarako 
laguntza iraunkorrak; Eraikinen in-
guratzaile termikoak (PREE); Energia 
eraginkortasuna etxebizitzetan (MRR 
etxebizitzak) eta Lehendik dauden 
eraikinak birgaitzea (MRR eraikinak).

Etxeak zaharberritzeko 
dirulaguntzak


